
Inatsisartunut ilaasortaq Ruth Heilmann 
Inatsisartut 
/MAANI 

Napasumi suliffissuarmik tunitsiviusumik ammaaniarneq pillugu § 37, nr. 2014-
133-imut akissuteqaat. 

 

Inatsisartut suleriaassianni § 37, imm. 1 naapertorlugu Napasumi tunitsivik pillugu 

Naalakkersuisunut apeqquteqarsimavutit. Apeqqutigineqartoq uannut 

akisassanngortinneqarsimavoq. 

 

Apeqqut: 

1. Qaqugu Napasumi tunitsivik ammarneqarniarpa? 

2. Maannamut suli ammarneqannginneranut suut tunngaviuppat? 

3. Napasumi aalisakkeriviup nutarsarneqarnissaanik allilerneqarnissaanillu 

Naalakkersuisut qaqugu pilersaaruteqarpat? 

Akissut: 

1) -imut  

Aalisarnermut, Piniarnermut Nunalerinermullu Naalakkersuisutut nuannaarutigaara 

suliffeqarfiup namminersortup najukkameersup tunitsivik tigusimammagu aalisartunut 

Napasumilu innuttaasunut nuannaarutissanngorlugu. Assut pitsaavoq akuusut nutaat 

nunaqarfinni aningaasalersuimmata, tamanna ineriartorneruvoq qamanngavik 

tapersersugara.  

Tunngavissaqartumik patsiseqarlunga aalisakkerivimmik piginnittut Lilleholm A/S 

attaveqarfigisimavakka taakkulu naak suliffeqarfittut namminersortutut  niuernertik 

ingerlatsinertillu pillugu apeqqutinik akissuteqarnissamut pisussaaffeqaraluarnatik, 

taamaakkaluartoq apeqqutima akinissaat toqqarsimavaat. Tamanna assut 

iluarisimaarpara. 

Lilleholm A/S-ip uannut nalunaarutiginikuuvaat, qaqugu ammaasoqarsinnaanera 

nalunaarutigisinnaanagu tassami suliarinnittussat kiisalu akuersissut 

utaqqimaarneqarmata. Kisiannili akuersissut pissarsiarineqarsimalerpat aalisakkerivik 

ammarneqassaaq tunisisitsinerlu aallartinneqassalluni. Ilanngullugu Lilleholm A/S-ip 

Naalakkersuisunut nalunaarutigisimavaat Napasumi aalisartut marloriarlugit 

ataatsimeeqatigineqartarsimasut Qeqqata Kommuniani inuussutissasiornermut pisortaq 

ilaatigut peqatigalugu. 

 

 

2) -imut 

Ajuusaarnaraluartumik aalisakkerivimmik piginnittuusimasut, Arctic Green Food-ip 

tunitsivik aserfallatserujussuarsimallugu qimassimavaa aammalu aalisakkerivik ukiut 

marluk uninngaannarsimagami annertunerusumik aningaasaliisoqarnissaanik 

pisariaqartitsisoqarluni, tassami ilaatigut qeritsitsivik aamma sikuliorfik 

aserornikuusimammata. Lilleholm A/S-ip nalunaarutigaa pitsanngorsaanerit 

aallartinneqarsimasut aammalu suliarinnittussat isumaqatigiissuteqarfigineqarsimasut, 

taakkuali ullorsiumminni piffissaqalernissartik utaqqimaaqaarpaat. Iluarsaanneqartussat 

suliarineqarsimalerpata naatsorsuutigineqarpoq akuersussimmik pissarsisinnaanissaq 

aalisakkerivimmillu ammaasinnaanissaq.  

Lilleholm A/S-imit pissutsit tamakku assut ammalluarfigineqarsimapput apeqqutinillu 

amerlanerusunik akissuteqarussussinnaallutik. 

 

3) -imut 

Naalakkersuisunit Napasumi tunitsivik pigineqanngimmat pilersaarutigineqanngilaq 

tunitsivimmit iluarsaassinissaq aamma annertusaanissaq.  

